
 
 
 

 
 

 

 

   Vértice de auga         Cruz López Viso 

1 

 

 

Enliñas o fío 

tecendo na penumbra 

un soño 

que desvaneces en min 

 

raptas o voo docemente 

cara o oblicuo 

límite da beleza 

 

desde onde alcanzas 

nos meus sentidos 

 

a escuridade 

 

desmembrada  

sombra da ledicia 

 

 

 

álzame ata o vértice da auga 

sálvame no ar 

 

e tensa o corpo que habito 

ata o último folgo 

que resista a miña carne 



 

2 

 

dos meus ollos 

 

 

 

o delirio asoma nas súas pupilas 

 

ménteme 

 

dime que a sombra do medo 

non é a loucura animal 

que se aposenta 

no latir do meu sangue 

 

átame 

 

abre cada ferida 

e énchea de sal 

que a dor sexa tan intensa 

que apague dentro de min 

a súa desolada beleza 

 

ensíname 

a escarmentar 

a matar a inocencia 

 

 

 

 

sálvame da loucura 

que fragmenta o meu corpo 

de cinza 

mentras 

abrigan coas súas mans de plástico 

as miñas sens ateridas 



 

 

 

 

 

 

3 

 

o berro / grito 

 

silencia o espazo 

 

só duna e memoria 

debullan 

o meu corpo de area 

desde os teus ollos 

 

vértice de auga 

o voo das miñas mans 

sen ceo nen estrelas 

lágrimas de ninguén 

 

ninguén   sen latido 

só teño que atoparte 

a través do limiar       

da miña alma escindida 

 

alcánzasme    

rozando o abismo 

 

 

 

 

 

 

 

 

 

 

 

 

 

 

 

 
 

 

 

 

 

 

 



 

 

 

 

 

 

 

 

 

 

amósaste e desvanéceste 

 

habítasme no soño 

 

e esperto  

 

sen saber quen son 

 

 

 

deixas da túa ausencia 

 

este corpo  

 

que é ninguén  

 

sen a túa chama 

 

 

 

 

 

 

 

 

 

 

 

 

 

 

 
 

 

 

 

 

 

 

 

 



 
 

 

4  

 

Insomnio 

 

 

Cegos 

os meus ollos 

quebrados polo vento 

aceso en sal 

abren o meu corpo 

que se cerne na altura 

 

e resplandece 

       na néboa de mans sen dono 

 

estraño dominio 

 

que me eleva cara ventos            

                   onde atopo o esquecemento 

 

 

 

 

 

 

 

Soño 

que calmarás o meu sentir esgotado 

incendia tódolos latidos 

expresión convulsa     

palpitante 

trémula 

rostro que oscila como témpano ferido 

                        entre fogo e cristal 

 



 

Inmensidade que todo o habitas 

 

             víscera en chamas 

 

 

Cara as túas estrelas 

alzo os meus ollos 

que sen verte           atopan 

 

na escura noite    deshabitada 

o divino gozo  da túa presenza 

 

 

 

vou cara ti 

 

ferida de cego tremor 

 

toma as miñas mans 

 

e rasga este corpo 

 

perdido nos teus dominios 

 

 

libera o voo 

alza o espazo  

que atravesa o meu alento 

 

ténme no teu peito 

alma que se perde       

para ser gañada 

 

como estraña xoia   

sen ningún destino



 

5      A ollada que todo o habita 

 

  

a auga desfía 

o meu corpo deshabitado 

 

 

este cautiverio         doente 

como a máis cruel das prisións 

será o último lugar da miña ollada 

 

serei a brisa nas túas sens 

a visión que te nubra 

sen que podas nomeala 

néboa         fume         nada 

velando os teus ollos 

do ceo líquido 

de todo canto os meus ollos habitaron 

 

presas nos vértices da auga 

as follas mortas 

resplandor 

de tódolos intres por vivir 

 

estrañas xoias sen mans 

 

mentras a mortevida 

trae unha mañá máis 

 

o bordo abrasado do meu corpo 

respira 

como ánfora sen tempo nen espazo 

 

                       

 só chama ao vento 
 



 

 

 

 

 

 

 

 

 

 

 

 

 

 

 
 

 

 

 

 
 

 

6   A pel nos límites da auga 

  



 

 

 

 

 

  



 

  

 

 
 

 

volverás 

de máis alá das augas 

 

cando regresen 

 

as ás do soño 

a risa nos teus dedos 

 



 

ao fulgor das xoias 

que nacen da túa ausencia 

rendirei as flores  

do meu talento 

 

 

 

abrigarei  

as túas noites deshabitadas 

 

non hai outro lugar 

para os meus ollos  

que as túas sens 

 

só na túa fronte 

atopa repouso o meu palpitar 

 

 

 

 

 

 

a oración incesante  

o meu único refuxio 

 

pregaria sostida  

que desata os nudos 

do meu corpo aterido 

 

nin a morte  

dará repouso ao meu sentir 

no desasosego 

que me impide soñarte 

 

atado ao fondo das túas mans 

o meu ser é raíz de auga 



 

cega a miña voz 

 

amordaza os meus ollos 

 

non existe atadura  

 

que impida  

 

o salvaxe movemento  

 

do meu espíritu 

 

abrasando as cumes do vento 

 

 

 

 

como tantas vidas 

 

en chamas incendiada 

 

 

 

absoluta no seu tremer 

 

ao bordo do teu alento 

 

cervo sometido 

 

galopando ao vento 

 

 

 

 

tallo de fogo 

corpo de auga 



 

7 

 

 

 

alza o voo 

 

dentro de min 

 

 

rompe do meu corpo 

 

carne e vértice 

 

 

remansos insondables 

 

que desbordan tristuras 

 

 

os meus ollos 

 

inmóbiles de auga 
 

 

álzanme 

 

en caricia de escuma 

 

cara un mar cruzado de naufraxios 



 

 

 

 

 

 

 

 

 

esperma que non quixo a miña morte 

 

mar que golpea e sepulta 

 

no seu fondo de area 

 

 

 

o pálpito dos meus sentidos 
 

 

 

 

 

 

 

 

 

 

 

 

 

 

 

  

 

 

 

 

 

 

 

 

 

 

 

 

 

 

 

 

 

 



 

 

 

 

 

 

 

 

 

 

 

 

 

 

8     irissen 

 

as túas costas 

leito profundo 

de volvoretas brancas 

 

esfollando 

pétalos de sangue 

 

as miñas mans 

en suave rendición 

 

abren os teus ollos 

que ascenden  

do fondo abismo  

onde alentan 

entre flores e estrelas 

 

 

 

 

 
 



 


